
Türkiyənin müdafiə texnologiyaları şirkəti
Azərbaycandakı filialını bağlayır
Oktyabr 05, 2026

Boğaziçi Savunma Teknolojileri Ve Ticaret Anonim Şirketi

Türkiyənin "Boğaziçi Savunma Teknolojileri Ve Ticaret Anonim Şirketi"nin
Azərbaycandakı filialı ləğv olunduğunu elan edib.

Filialın bağlanması ilə bağlı oktyabrın 4-də İqtisadiyyat Nazirliyi yanında Dövlət Vergi

Xidmətinin rəsmi "Vergilər" qəzetində elan dərc olunub. Elanda qeyd edilib ki,
kreditorlar iki ay ərzində tələblərini AZ1014 Bakı şəhəri, Nəsimi rayonu, Səməd Vurğun
küçəsi, ev 34 ünvanına bildirə bilərlər.

Türkiyənin Ankara şəhərində yerləşən "Boğaziçi Savunma Teknolojileri" pilotsuz uçuş
aparatlarının (dron) aşkarlanması, təqibi və məhv edilməsi (antidron) sistemləri,
həmçinin avtomatik yanğınsöndürmə texnologiyalarının istehsalı üzrə ixtisaslaşıb.

Şirkətin Azərbaycandakı filialı 2024-cü ildən etibarən fəaliyyət göstərirdi.

30 sentyabr – 2 oktyabr 2026-cı il tarixlərində Bakıda keçirilən "ADEX-2026" 6-cı
Beynəlxalq Müdafiə Sərgisi çərçivəsində Türkiyə müdafiə sənayesi şirkətləri ilə
Azərbaycan arasında 500 milyon ABŞ dolları dəyərində müqavilələr imzalanmışdı.
Sözügedən şirkətin Azərbaycandakı filialının ləğv edilmə səbəbi rəsmən açıqlanmır.

Bununla belə, son günlər iki ölkə arasında xüsusilə sosial şəbəkələr və bəzi media
platformalarında qarşılıqlı tənqidlər eşidilir.
Türkiyədə bəzi dairələr ötən ay BMT Baş Assambleyasının sessiyasında İsrail baş
nazirinin çıxışı zamanı, bəzi dövlətlərdən fərqli olaraq, Azərbaycan nümayəndəsinin zalı
tərk etməməsini mənfi hal kimi dəyərləndirirlər. Eyni zamanda, Azərbaycan
məktəblərində hicaba icazə verilməməsi ilə bağlı da tənqidi fikirlər səsləndirilir.

Azərbaycanda isə bu tənqidləri qərəzli sayırlar. Üstəlik, bəzi ekspertlər və cəmiyyət
nümayəndələri hesab edir ki, torpaqlar işğal altında olan zaman və müharibə dövründə
Türkiyənin verdiyi dəstək əsassız yerə şişirdilir. Onlar vurğulayırlar ki, Azərbaycan
Qarabağ savaşında qələbəni öz hərbi gücü sayəsində qazanıb.

AzadlıqRadiosu © 2026 Inc. | Bütün hüquqlar qorunur


